BATI GURE ARTEKO HARREMANAK

GATAZKEK IRAKATSI DIDATE

6 Gelditu eta jarraitu®

Gatazkak daudenean eta ondo ebazten ez direnean, pertsona batzuek sentitzen dute galdu egin
dutela.

Dinamika honen bidez “galtzeak” eta “irabazteak” zer-nolako sentimenduak eragiten dizkigun
aztertuko dugu.

Bi pertsona boluntario eskatuko dira poliziaren eta zaintzailearen rola betetzeko. Gainerako
ikasleak lagun-kopuru bereko lau taldetan banatuko dira.

Jarduera zuzentzen ari den pertsonak zutik jartzeko eskatuko die parte-hartzaileei, eta taldeak bata
bestearengandik ahal bezain urruti jarriko ditu puntu kardinalak irudikatuz; adibidez, iparraldeko
taldea hegoaldeko taldearen aurrean eta ekialdeko taldea mendebaldeko taldearen aurrean.

Parte-hartzaileei esango zaie hiru arte zenbatzean taldeak lekuz aldatuko direla; iparraldean
daudenak hegoaldean daudenekin, eta ekialdean daudenak mendebaldean daudenekin. Leku
berrira taldekide gehienekin aurrena iristen den taldeak irabaziko du.

Halaber, poliziari esango zaio edozein unetan “Geldi!” esan dezakeela; denek hori entzun, eta bat-
batean gelditu beharko dute. Gelditzen ez direnak jolasetik kanpo geratuko dira, eta beren taldetik
aterako dira. Poliziak eta zaintzaileak erabakiko dute “Geldi!” oihua entzutean nork ez duen
jaramonik egin. Hori egin ondoren, poliziak “Jarraitu!” esango du eta jolasak aurrera jarraituko du.

Zaintzaileak epailearen rola egingo du, irabazleak izendatzeko.
MATERIALA: Koloreetako zapiak, txanoak... taldeen bereizgarri izan daitezkeen edozein elementu.

Bukatzean, honako hau aztertuko dute:

v Nola sentitu dira irabazleak?

v Eta galtzaileak?

v Eta jokotik kanpo gelditu direnak?

v Zer iritzi dute poliziaren eta zaintzailearen rola zutenek irabazleekiko eta galtzaileekiko?

v Haien ustez, beharrezkoa al da galtzaileak eta irabazleak egotea?

v Zer egin behar lukete galtzailerik edo irabazlerik ez egoteko?

v Aukera bat: Jolasa arau berekin errepikatzea, baina, oraingoan, inor ez da kanpoan
geldituko; horren ordez, pareko taldera pasako da, hau da, hegoaldean zegoena iparraldeko
taldekora...

v Zein iruditu zaie aukerarik dibertigarriena?

v Ba al dago guztiek irabazi eta disfrutatzeko aukerarik?

